
BOSNA I HERCEGOVINA 

FEDERACIJA BOSNE I HERCEGOVINE 

ZENIČKO-DOBOJSKI KANTON  

OPĆINSKI SUD U ZENICI  

Broj: 43 0 St 265936 25 St  

Zenica, 08.10.2026. godine 

 

 

Općinski sud u Zenici, stečajni sudija Amela Sinanović, u stečajnom postupku nad „MQ-NEJDIL“ 

, d.o.o. Društvo za proizvodnju , promet i usluge Tešanj , Dobropolje bb, Tešanj MBS: 43-01-0007-

12 (stari broj 1-8687),  pokrenut po prijedlogu predlagatelja „MQ-NEJDIL , d.o.o. Društvo za 

proizvodnju promet i usluge Tešanj , Dobropolje bb, Tešanj, koga zastupa punomoćnik Berina 

Bošnjak, advokat  iz Jelaha, van ročišta,  dana 08.10.2026. godine, donio je sljedeće : 

 

RJEŠENJE 

 

Otvara se i zaključuje stečajni postupak nad „MQ-NEJDIL“, d.o.o. Društvo za proizvodnju , promet 

i usluge Tešanj , Dobropolje bb, Tešanj , MBS: 43-01-0007-12 (stari broj 1-8687) , JIB 

421811416008, zbog nepostojanja imovine za namirenje troškova postupka, te se nalaže brisanje 

ovog društva iz sudskog registra zavedenog pod brojem 43-01-0007-12 (stari broj 1-8687), a po 

pravosnažnosti ovog rješenja. 

Obrazloženje 

 

Rješenjem ovog suda broj 43 0 St 265936 25 St od 05.02.2026.godine, pokrenut je prethodni 

postupak radi utvrđivanja uvjeta za otvaranje stečajnog postupka nad imovinom dužnika MQ-

NEJDIL , d.o.o. Društvo za proizvodnju promet i usluge Tešanj , Dobropolje bb, Tešanj, a za 

privremenog stečajnog upravnika imenovan je Vehab Haris iz Tešnja. 

 

Privremeni stečajni upravnik je dostavio pismeni Izvještaj o radu privremenog stečajnog upravnika 

dana 12.03.2026.godine, a radi utvrđivanja stečajnih razloga iz člana 6. Zakona o stečaju 

(„Službene novine Federacije Bosne i Hercegovine“, broj: 53/21) sud je zakazao ročište za 

utvrđivanje uvjeta za otvaranje stečajnog postupka. 

 

Iz Izvještaja privremenog stečajnog upravnika, kao i navoda privremenog stečajnog upravnika na 

ročištu, proističe da je društvo osnovano 2012.godine, da je pretežna djelatnost bila proizvodnja 

livenih proizvoda, da je poslovanje obustavljeno, da u finansijskom izvještaju društvo ima iskazanu 

imovinu u ukupnom iznosu od 145.541,00 KM, koja se u potpunosti sastoji od kratkoročne imovine 

i to potraživanja od kupaca u inostranstvu u iznosu od 68.158,00 KM, novca i novčanih 

ekvivalenata, odnosno novca u blagajni i na računima u iznosu od 77.363,00 KM i ostale imovine 

i potraživanja u iznosu od 20,00 KM. Društvo ima iskazana potraživanja prema kupcu u 

inostranstvu MAQ-PON invest bvba Belgija u iznosu od 28.623,98 KM koja potiču iz druge 

polovine 2023. godine i iz 2024.godine, što znači da nije nastupila zastara za ova potraživanja. 

Istovremeno, ovaj kupac je i dobavljač prema kojem društvo ima iskazan dug u iznosu od 66.990,38 

KM  koji potiče iz 2022. i ranijih godina. Potraživanja prema navedenom kupcu nisu naplativa iz 

razloga što je ovaj kupac  istovremeno i dobavljač i to u većem iznosu nego što iznose potraživanja 

prema ovom privrednom društvu, pa bi u slučaju eventualnog pokretanja sudskog postupka za 

naplatu ovih potraživanja privredno društvo MAQ-PON invest bvba Belgija bilo u mogućnosti da 

izjavi prigovor prebijanja potraživanja u kojem slučaju bi privredno društvo „MQ-NEJDIL“ i 

nakon eventualno izvršenih prebijanja potraživanja i dugovanja imalo iskazan dug prema 

navedenoj firmi. Kod eventualne tužbe protiv ovog privrednog društva iz Belgije, treba uzeti u 

obzir i to koji sud u takvom slučaju bio nadležan, obzirom da je ovo privredno društvo iz Belgije 



bilo i kupac i dobavljač direktno iz Belgije, a ne preko neke svoje poslovne jedinice u BiH. Također 

kada bi se pokušala eventualno naplata tih potraživanja pred sudom u Belgiji opet bi iziskivalo 

novčana sredstva koje ovo društvo nema, odnosno isto bi predstavljalo troškove, koje bi trebali 

predujmiti povjerioci. Društvo ima iskazana potraživanja prema kupcu u inostranstvu WoodWorks 

Flemish Belgija u iznosu od 39.533,61 KM koje potiče iz perioda prije 2021. godine, što znači da 

je nastupila zastara za ova potraživanja. Istovremeno, ovaj kupac je i dobavljač prema kojem 

društvo ima iskazan dug u iznosu od 99.644,20 KM  koji potiče iz perioda prije 2021. godine.Novac 

i novčani ekvivalenti u iznosu od 77.363,00 KM se odnose na novčana sredstva u blagajni i sredstva 

na računu na dan 31.12.2025.godine, a trenutno stanje je takvo da ni u blagajni društva ni na računu 

u banci nema navedenih novčanih sredstava. Prema usmenom izjašnjenju predstavnika 

knjigovodstvenog servisa, sredstva iz blagajne su utrošena na razne nabavke u 2024.godini i ranijim 

godinama koje su plaćene gotovinski, a sredstva na računu su utrošena na plaćanja obaveza u toku 

2024.godine. U finansijskom izvještaju društvo ima iskazanu imovinu, međutim faktičko stanje 

ukazuje na to da ova imovina ne postoji, jer potraživanja od kupaca u inostranstvu nisu naplaćena 

niti je izvršeno utuženje za ova potraživanja. Na transakcijskom računu u banci, društvo nema 

raspoloživih novčanih sredstava, a u blagajni društva nema novčanih sredstava. Društvo ima 

iskazana potraživanja prema kupcima, dok s druge strane ima neizmiren dug prema dobavljačima 

i prema javnim prihodima. Prema Bilansu stanja na dan 31.12.2025.godine iskazana je ukupna 

pasiva ili obaveze društva u iznosu od 212.853,00 KM, koje se u potpunosti odnose na kratkoročne 

obaveze, od čega su obaveze prema dobavljačima u iznosu od 166.668,00 KM i ostale obaveze 

uključujući i razgraničenja u iznosu od 46.185,00 KM koje se odnose na neto plate u iznosu od 

44.905,45 KM, porez na plate u iznosu od 12,36 KM, obaveze za doprinose u iznosu od 19,89 KM, 

porez na dobit u iznosu od -20,20 KM i obaveze za ostale doprinose u iznosu od 1.248,04 KM.  

Prema Uvjerenju Porezne uprave F BiH, Porezna ispostava Tešanj br. 13-4/4-12-5-1126/26 AL od 

27.02.2026.godine, društvo na dan 27.02.2026.godine ima iskazan javni dug po osnovu neplaćenih 

javnih prihoda u iznosu od 454,04 KM, što znači da obaveze društva treba uvećati za ovaj iznos, 

tako da nakon uvećanja ukupne obaveze društva iznose 213.307,04 KM. Društvo nema iskazanih 

dugoročnih finansijskih obaveza. U prethodnom periodu na dan 31.12.2024.godine ukupna pasiva 

ili obaveze društva iznosile su 212.949,00 KM, u potpunosti su kratkoročne obaveze, od čega su 

obaveze prema dobavljačima u iznosu od 166.784,00 KM i ostale obaveze uključujući i 

razgraničenja u iznosu od 46.185,00 KM. Stečajni dužnik je platežno nesposoban jer duže od 60 

dana neprekidno ne izmiruje svoje dospjele novčana obaveze , niti je u stanju da izvršava svoje 

dospjele obaveze , zbog čega je u smislu čl. 6  st. 2 tačka a)  Zakona o stečaju nastupio razlog za 

otvaranje stečajnog postupka, a platežena nesposobnost je nastupila najkasnije 31.01.2025. godine, 

jer stečajni dužnik u periodu od 31.01.2025.godine kao dana dospijeća obaveza za neto plate i 

doprinose prema zaposlenim i Poreznoj upravi F BiH pa do dana podnošenja prijedloga za 

otvaranje stečaja, što je period od preko 60 dana neprekidno, ne izmiruje svoje dospjele novčane 

obaveze. Stečajni dužnik odnosno organ ovlašten za zastupanje stečajnog dužnika nije podnio 

prijedlog za otvaranje stečajnog postupka u roku od 60 dana od dana nastupanja platežne 

nesposobnosti, a ne postoji ni mogućnost nastavka poslovanja. Privremeni stečajni upravnik je 

mišljenja da su ispunjene pretpostavke za otvaranje stečajnog postupka, da dio potraživanja 

stečajnog dužnika nije zastario, te da eventualno sticanje imovine na strani stečajnog dužnika može 

biti samo rezultat parničnih postupaka, ali da društvo nema imovine niti novčanih sredstava za 

pokretanje parničnih postupaka, zbog čega je potrebno da povjerioci i zainteresovana lica predujme 

troškove vođenja postupka, a u protivnom ukoliko niko ne predujmi navedeni iznos da sud otvori i 

istovremeno zaključi stečajni postupak i briše navedeno pravno lice. 

 

Kako iz izvještaja privremenog stečajnog upravnika, dostavljenih dokaza, proizašlo, da, iako 

postoje stečajni razlozi, da dio potraživanja stečajnog dužnika nije zastario, te da potencijalno 

sticanje imovine na strani stečajnog dužnika može biti samo rezultat parničnih postupaka, ali da 

društvo nema imovine niti novčanih sredstava za pokretanje istih odnosno da nema imovine ni za 



troškove postupka, sud je primjenom odredbe člana 102. stav (7) i stav (8) Zakona o stečaju, a po 

prijedlogu privremenog stečajnog upravnika, Rješenjem od 16. 07. 2026. godine objavljeno u 

„Službenim novinama Federacije Bosne i Hercegovine“ broj 62/26 od 12.08.2026. godine, na 

oglasnoj ploči suda dana 30.07.2026.godine i na web stranici suda,  pozvao povjerioce i 

zainteresovana lica da uplate predujam za obezbjeđenje troškova stečajnog postupka. 

 

Kako stečajni dužnik ima obaveze, ali ne i imovinu, pa ni za troškove stečajnog postupka, te kako  

zainteresovane osobe u ostavljenom roku nisu predujmili novčana sredstva za pokrivanje troškova 

stečajnog postupka, sud je primjenom odredbe člana 102. stav (8) Zakona o stečaju odlučio kao u 

izreci ovog rješenja. 

 

Ovim rješenjem određeno je otvaranje i istovremeno zaključenje stečajnog postupka, te brisanje 

ove pravne osobe iz sudskog registra. 

 

 

PRAVNA POUKA:                        Stečajni sudija: 

Protiv ovog rješenja dopuštena je                   Amela Sinanović, s.r. 

žalba Kantonalnom sudu Zenica u 

roku od 8 dana od dana dostave  

rješenja, putem ovog suda. 

 

 

 

 

 

 

 

  

 

 


